
Dissertatsiya mavzusining dolzarbligi va zarurati. Jahon iqtisodiyotida 

global raqobatning keskinlashuvi sharoitida milliy iqtisodiyot salohiyatidan 

samarali foydalanish ko'p jihatdan kichik biznes sub'ektlarini rivojlantirishga 

e'tiborni kuchaytirmoqda. Buning natijasida keyingi yillarda rivojlangan 

mamlakatlarda kichik biznesning tashqi savdo faoliyatidagi ishtirokining 

faollashuviga olib kelmoqda. “Ekspertlarning bahosiga ko'ra, sanoat eksportida 

kichik va o'rta korxonalarning ulushi Germaniya va Niderlandiyada 40% atrofida, 

Italiyada taxminan 22-24%, AQSh va Yaponiyada 14-16%ni tashkil etadi. Agar 

ularning yirik firmalar eksport qiluvchi tayyor mahsulotlarning 

komplektatsiyasidagi ishtirokini hisobga olinsa, u holda ularning ulushi Italiyada 

65%, Frantsiyada 55%, Yaponiyada 45%ga qadar ortadi”1. Global raqobatning 

kuchayishi sharoitida kichik tadbirkorlik sub'ektlarining tashqi savdo faoliyatdagi 

ishtiroki samaradorligini oshirish dolzarb muammolardan biri sifatida qaralmoqda.

Jahonda globallashuv hamda xalqaro darajadagi raqobat sharoitida kichik 

biznes sub'ektlarining tashqi savdo faoliyatidagi ishtirokini kengaytirish borasida 

ilmiy izlanishlar olib borilmoqda. Milliy raqobatbardoshlikni ta'minlashda kichik 

biznesning tashqi savdo faoliyatidagi ishtirokini kengaytirishning innovatsion 

yondashuvlarini ishlab chiqish, tashqi savdo faoliyati infratuzilmasining samarali 

tizimini hamda tashqi savdo faoliyatiga ixtisoslashuvni rag'batlantiruvchi qulay 

muhit yaratish, tashqi savdo operatsiyalarini raqamli platformalarga o'tkazish, kichik 

biznes sub'ektlarining tashqi savdo faoliyatini rag'batlantiruvchi iqtisodiy 

mexanizmlarni yo'lga qo'yish, kichik korxonalarning tashqi savdo faoliyatidagi 

ishtirokini davlat tomonidan qo'llab-quvvatlashning ta'sirchan mexanizmlarini 

yaratish bu borada amalga oshirilayotgan tadqiqotlarning ustuvor yo'nalishlaridan 

hisoblanadi.

Yangi O'zbekistonda etakchi tarmoqlarni modernizatsiyalash hamda milliy 

iqtisodiyotning raqobatbardoshligini ta'minlashda kichik biznes va xususiy

1 Кузнецова Е.В., Морковина С.С. Экспортно -  ориентированное малое предпринимательство: проблемы и 
направления их решения. - https://scienceforum.ru/2015/article/2015008941?ysclid=lwnd2sdpfr442327106

